
資等百五十餘人皆被執性善死之時平安營于靈壁會

燕王遣萬人遮饑道而高煦伏兵林閒安率馬步六萬護

餉突至殺死燕兵千餘　燕王麾步軍橫擊斷爲二遂亂

何福出壁來援與安合擊殺燕兵復數千却之高煦伏起

燕王還兵來戰福遂敗奔入營堅守下令明旦三砲突圍

出師就糧于淮河庚辰燕軍三震砲攻營福軍誤謂已砲

競趨門塞不得出營中紛擾人馬隋濠塹俱滿營遂破安

及諸將及監軍等悉被執福單騎脫走　王縱性善等南

還性善朝服躍入河死自是南兵益衰識者知金陵不守

矣

　〈宋瑄鄆國公晟長子建文初爲右衛指揮靈壁之戰先登斬首數級諸營敗猶格鬬力屈死晟卒時已改封西〉

　〈寧侯兵部上瑄子係長孫宜嗣　文皇惡瑄侯瑄弟琥陳性善山陰人洪武中進士　太祖稱君子人以行人〉

　〈入翰林檢討初劉基卒　太祖索秘書基子璉出勸象玩占獻上性善等侍　太祖繙錄威嚴下手顫不成字〉

　〈性善獨安雅書法端楷悅之　賜酒久之陞禮部侍郎上初卽位特召坐問治天下之要且使手書以進性善〉

　〈盡所欲言多從之然輒爲奉行者沮格性善時時質上前　上引過賜絹百匹旣死義　文皇追戮其尸徙〉

　〈其家于邊尋赦還彭與民萬安人以貢授兵科給事中累至今官北征時推與民有風裁知兵略命督察諸將〉

　〈旣被執遣歸與民慙憤裂冠裳棄去表忠錄稱後逮死王資逮死劉伯完精占侯又精囘囘曆法故置軍中被〉

　〈執得釋去莫知所終〉

吐蕃寇陷保寧所

五月遼東兵潰于直沽北兵南來　上用齊黃謀調遼東

--

兵十萬至濟與鐵鉉合力以絕北兵後總兵楊文帥之至

直沽遇燕將宋貴等截殺遂潰竟無一人至濟南者○靖

難兵至泗州守將周景初叛降○靖難兵渡淮大將軍敗

績遂克盱眙縣

　〈時庸率馬步騎數萬戰艦數千列營淮南燕營淮北丘福朱能等以小舟濳濟出庸後庸軍駭走盡棄其戰艦〉

　〈軍資北兵遂渡淮駐南岸遂攻下盱眙縣〉

守淮河兵部主事樊士信死之○諸將分屯鳳陽淮安靖

難趨鳳陽知淮安府徐安邀阻之不克靖難兵至天長遂

至楊州守將崇剛御史王彬死之時燕兵旣渡淮　王會

諸將圖所向或謂先鳳陽徑趨滁和渡江或謂先淮安自

高郵以達楊眞卽渡江可無後顧虞　王曰不然鳳陽樓

櫓堅完所守旣固非攻不下恐震驚　皇陵淮安高城深

池粟饒兵衆攻之不下曠日持久屈威挫銳援兵一集非

我之利不若直趨揚州儀眞當是時徐安守鳳陽毀橋歛

舟以斷來路梅殷守淮安不肯假道又都督孫岳備禦甚

嚴也

　〈徐安鄞人洪武中舉人材官知濟南府調鳳陽靖難兵自儀眞趨京師奇兵閒道從靈壁出鳳陽渡河安諜知〉

　〈之折浮橋絕舟楫拒守北兵彊獲漁舟以濟後安歸田逾年舉遺逸復任數載諸戚里奏安庛細民奪庄田〉

　〈文皇怒曰朕昔尙爲困況若曹乎逮安謫戍雲南○王彬兗之東平人洪武中進士爲監察御史奉命廵江淮〉

　〈治揚州北兵至崇剛練兵濬濠晝夜不懈彬一倚任之會指揮王禮有二心欲降燕彬與剛覺之執禮及其黨〉

